
పాకశాసనదేవతాప్రార్థనాను, సూచకము లైనయవి యన్ని చూడ నిపుడు. 15



ఉ. చక్కనివాఁడ వెంతయును జల్లనివాఁడవు భాగ్యరేఖఁ బెం

పెక్కినవాఁడ వీవిపిన మెక్కడ నీసుకుమారతాగుణం

బెక్కడ ఘోరవీరతప మీయెలప్రాయమునందుఁ జేయునే

యక్కట యెవ్వఁ డైన నకృతాత్ముఁడ వీ వొకరుండు దక్కఁగన్. 16



క. శరచాపధారణంబున్, బరమమనశ్శాంతి దాంతి పరిపాకంబున్

బరికింపఁ “జంకదుడ్డును, శరణార్థియు” ననెడునట్టిచందము దోఁచెన్. 17



క. వైరిమదకుంభికుంభవి, దారణదారుణకృపాణధారలు పరిఘా

కారములు కందమూలో, ద్ధారములకుఁ బాలుపడెఁ గదా నీకరముల్. 18



శా. ఈభద్రాకృతి యిమహాభుజయుగం బీదీర్ఘకోదండ మీ

యాశీలత్వ మొకం డొకొండ భువనైకాధ్యక్షతాహేతు వే

లాభం బాత్మఁ దలంచి చేసే దొకొ గోలాంగూలభల్లూకమ

త్తేభాకీర్ణవనాంతరంబునఁ దపం బేకాగ్రభావంబునన్. 19



తే. ఈశ్వరునిఁ గూర్చి చేసెద వేని లెస్స, మాధవునిఁ గూర్చి చేసిన మాకు హితవు

బ్రహ్మగూర్చి చేసిన నది పరమతరము, తగునె యిల వజ్రధరుఁ గూర్చి తపము సేయ. 20



తే. ఎవ్వఁ డుపదేశ మొనరించె నింద్రుఁ గూర్చి,తపము సేయుము నీ వంచు దయ దలిర్ప

నాతఁ డెఱుఁగఁడు గాక యాయద్రిభేది, గౌతమునియింటఁ జేసిన కారుగోష్ఠి. 21



సీ. ఆసహస్రాక్షునియాత్మసంశుద్ధికిఁ బరమసంయమియింటిపంచ సాక్షి

యానిర్జితేంద్రుబాహావిక్రమమునకు భుజగాంతకునియీకపోక సాక్షి

యాసునాసీరు నహంకారగరిమకు నిషధాచలముమీఁది నెలవు సాక్షి

యాశచీవల్లభు నౌచిత్యకలనకుఁ దాపసుచేతిపూదండ సాక్షి

తే. యిట్టిదేవేంద్రువలన నీ వేమి ఫలము, వడసెదవు చాలు నీ వాంఛ పాడుగాను

వాఁడు నీకంటె నేమిట వాసి గలఁడు, తగదు చాలింపు మీవిరుద్దంపుఁదపము. 22



వ. అని యెంత చెప్పిన నత్యంతధీరోదాత్తుం డగుపాండుపుత్రుం డూరక తపంబు చేయుచుండె నట్టియేకాగ్రభావంబునకుం బ్రియంబంది వృద్ధబ్రాహ్మణవేషంబు మాని వృద్ధశ్రవుండు ప్రత్యక్షం బై వరంబు వేఁడు మనుటయు. 23



క. గురుభీష్మకర్ణసైంధవ, గురుతనయులతోడఁ గూడఁ గురుపతిబలము

న్బరిమార్చునట్టిసత్త్వముఁ, బురుహూతా యిమ్ము కరుణ పొంపిరి వోవన్. 24



వ. అనిన నింద్రుండు సవ్యసాచి కిట్లనియె. 25



తే. భీష్మగురుకర్ణకృపు లనిర్భేద్యబలులు, ద్రోణిభూరిశ్రవోభగదత్తశల్య

సైంధవులు పేరు గలవారు సమరజయము, శంభుకృప లేక యెబ్భంగి సంభవించు. 26

		 ఈ పేజీలో చివరి మార్పు 6 జూన్ 2020న 21:36కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

